                                             ОТЧЕТ  2014 ел.
  - Исәнмесез, хәерле көн хөрмәтле авыл хуҗалыгы, бюджет хезмәткәрләре, депутатлар, чакырылган кунаклар!

    Бүген бу матур бина залына Агрокомплекс Ак Барс ширкәтенең һәм Сеҗе авыл җирлегенең еллык эшләнгән эшенә нәтиҗә ясарга җыйналдык.

                  Җыелышта:

-  Имамов Марсель Мухатдинович  ТРның пенсия фонды бүлекчәсе җитәкчесе
     Шулай ук бу җыелышка бик күп кеше килгән ( рәхмәт сезгә), 10 депутатның____се катнаша, димәк кворум бар, җыелышны ачарга дигән тәкъдим бар. Кем дә кем тәкъдимне хуплый, тавыш бирүләрен үтенәм. (риза, каршы, битараф). Шулай итеп җыелышны ачык дип белдерергә рөхсәт итегез.

     Президиум сайларга кирәк булыр, кемдә нинди тәкъдим бар. Мин президиумны  __кешедән сайларга дигән тәкъдимдә, кунакларыбыздан тыш тагын ____   кешене тәкъдим итәсем килә.

   (Президиум сайлана урыннарын ала)

                                      Көн тәртибе.

      1. Сеҗе авыл җирлегенең еллык эшләнгән эшенә нәтиҗә ясау.             Г.М.Гибадуллина
 2.Агрокомплекс “Ак Барс” ширкәтенең еллык эшләнгән эшләренә анализ.

           Ш.И.Салахов

3.  Төрлеләр.

Хөрмәтле җыелышта катнашучылар, көн тәртибе буенча өстәмәләр юкмы? Булмаса көн тәртибен раслап китик. Кем дә кем санап кителгән көн тәртибен расларга ди тавыш бирүләрен үтенәм.

   Регламентны карап китик:

· докладчы 30 минутка кадәр

· чыгыш ясаучыларга 10 минут

· белешмәләр өчен 5 минут            

       раслыйбыз.

 Секретариатка Сәмигуллина Резеда Зөфәровнаны тәкъдим итәм.(раслана)

Беренче көн тәртибе буенча сүз:

          Күз ачып йомганчы үзенең шатлыклы, борчу-мәшәкатьле көннәре белән  бер ел үткән дә киткән. Арча муниципаль районының иң зур җирлекләренең берсе булган Сеҗе авыл җирлегендә 2014 елда нинди мөһим вакыйгалар булды, нинди эшләр эшләнде икән, кыскача гына эшчәнлеккә нәтиҗә ясап китәсем килә. Барлык саннарга да вакытыгызны алмас өчен тукталасым килми, слайдтан карап таныша аласыз. (слайд)
         Авыл җирлегенә кергән 14 авылның 981 (144 дачник) хуҗалыгында 2662 кеше яши. Кызганыч демографик хәл мактанырлык түгел, бары 12 баланың дөньяга килүе, һәм 59 кешенең (10 сы ПНИ дан) үлүе теркәлде. Үлүчеләр арасында 23,37,35,50,55 яшьлек кешеләрнең дә булуы бигрәк аяныч. Яшь гаиләләр күбесе безнең җирлектә теркәлгән булсалар да яшәгән урыннарында бала туу таныклыгы алалар, туучылар саны аз булуы шуның белән дә аңлатыла.

          Территориябез 14514 га. җирне били, 6975,8 га.ы пай җиренә туры килә,1248 кешенең пай җире рәсмиләштереп бирдек. Килешү нигезендә 195 т. ашлык, 383 т. печән,248 т. салам бирелде, 350 меңнән артык налог түләнде.
     Республикабызда кабул ителгән программаларның үзебезнең җирлектә эшләгәннәренә тукталып китәсем килә. Авылларда “ Полиция хезмәткәре йорты” салу программасы нигезендә Сикертән авылында бик матур, эшләргә һәм яшәү өчен барлык уңайлыклары  да булган йорт салынып куллануга тапшырылды.(слайд)
        Социаль ипотека буенча 20 дән артык гайлә чиратта тора иде шуның 11-е квартира алды, ике гайлә чиратка басарга йөри. Күп балалы гаиләләргә квартира бирү программасы нигезендә Починок-Поник авылыннан Башарова Рәдинә гаиләсе 1 бүлмәле 43кв.м. квартира алу бәхетенә иреште. Гөберчәктән Могыйнова Рәдисә гаиләсе чиратта тора. (слайд)
        Ана капиталы программасы нигезендә 88 ана сертификат алды, 63 гаилә бу акчаны торак шартларын яхшыртуга  тотты да инде. “35 яшькәчә яшьләр программасы” кысаларында ,,,,,, гаилә чиратта тора, сүз уңаеннан бу программа  авыл хуҗалагында эшләгәннәргә бик кулай булачак, чөнки беренче чиратта йорт салу өчен акча аларга биреләчәк. Ике я күбрәк квартира булган авария хәлендәге торакларны бетерү максатында, Яңа Чүриледән Савельев Сергейга йорт салынып биреләчәк.

        Фельдшер –акушерлык пунктларын ремонтлау программасы буенча Сеҗе ФАП ына ремонт ясалды. 2015 елда Иске Масра авылында модульле яңа ФАП салыначак.
        Шәхси хуҗалыкларны үстерү- авыл җирлеге өчен иң мөһим чараларның берсе булып тора. Хезмәт сөйгән хуҗалык үзеннән арткан бәрәңгесен, сөтен, итен сатып гаилә бюджетын ныгыта. Башкаларга үрнәк булырлык хуҗалыклар бар. Курса Почмакта яшәүче Шакиров Ринат Фоатович 20 баш эре терлек , 35 баш сарык, 1 баш ат  ә Исмагилов Ринат Исхакович 16 баш эре терлек, 20 баш сарык, 1 баш ат  асрыйлар. (слайд)
  Мал санын  киметмәү максатыннан Татарстан хөкүмәте ярдәме белән һәр сыер башына 2 мең сум акча өләшенде, район хакимияте ярдәме белән 50/50 программасы кысаларында сыер саву аппаратын 11 хуҗалык алды.
   Вакытында түләп барачагына ышанып кредит алу өчен дә зур тәвәкәллек һәм вакытында хезмәт хакы алу кирәк. ЛПХ кредитын 16 хуҗалык 3890000 сум алып, шәхси хуҗалыгын ныгытты.

                                          Өлкәннәр белән эш. (слайд)
      Җирлегебездә 610 пенсионерыбыз бар. Шулар арасыннан 1 сугыш ветераны, 99 тыл ветераны.

       Почта хезмәткәрләре пенсия, субсидия акчаларын вакытында, өйләренә үк китереп бирә, газына, утына тиешле түләүләрен алып кала.

     20 дән артык өлкән яшьтәге кешегә махсус караучы билгеләнде, 80 яшьтән узган  һәм 1 группа инвалид булган ветеран карау-тәрбияләү буенча пособие ала.

      Инвалидлар, өлкәннәр декадасында, Бөек Җиңү уңаеннан 171 мең. сумлык бүләк өләшенде. Корбан гаете көне  уңаеннан да иң мохтаҗларга, ялгыз инвалидларга, балалары балигъ булмаган тол хатыннарга ит өләшенде. 
     Өлкәннәр хөрмәтенә мәдәният йортларында, клубларда, мәктәпләребездә бәйрәм кичәләре үтә. Бөек Җиңүнең 70 еллыгы якынлаша, шул уңайдан барлык социаль объектларда да планнар төзелде, бу уңайдан инде сугыш ветераннары, сугыш чоры балалары белән очрашу кичәләре, шигырь, рәсем  бәйгеләре, альбомнар яңарту, тулыландыру кебек чаралар үткәрелде. Өлкәннәрнең гозерләрен уңай хәл итәргә тырышабыз. Гаилә бәйрәмнәрендә, юбилейларында хәлдән килгәнчә котлыйбыз.
    Картлар йортында тәрбияләнгән 6 ветераныбызның да хәлләре белән һәрдаим кызыксынып торабыз, аларның гомер көзләрендә булса да әйбәт шартларда яшәүләренә куанып кайтам. Ноябрь аенда Починок-Поник авылында яшәүче Хасанов Сахап абыйны да шул йортка урнаштырдык.

    Җирлекнең ветераннар Советы рәисләре Наилә апа Динмөхәммәтова, Гөлзада апа Замалиева һәм Харис абый Мөхәмәдиев белән бердәм булып эшлибез.

                               Социаль объектлар белән эш. (слайд)
     Сеҗе авыл җирлегендә 11 мәктәп, 6 медпункт, 2 мәдәният йорты, 4 авыл клубы, 1 музей, 3 китапханә, 4 балалар бакчасы, 17 кибет, 3 почта бүлекчәсе, 8 мәчет эшли. Сеҗе авыл җирлегенә кергән һәр тармак җитәкчеләре белән һәрдаим очрашулар, җыелышлар булып тора. Анда үз эшләренең осталары эшли. Бина эчендә генә түгел, ә территорияләрен дә нинди ел фасылы булуга карамастан төзекләндерергә, матурлауга, чәчәк үстерүгә зур игътибар бирелә.

     Мәктәпләрдә барлыгы 289 бала укый, аларга 61 укытучы белем бирә. Аларның күбесе югары белемгә ия. Кыскача гына булган уңышлар белән таныштырып китәсем килә.
    Курса Почмак урта мәктәбенең  тормыш нигезләре укытучысы Ахунов Айнур “Безнең яңа укытучы” номинациясе буенча грант отып мәктәпкә кабинет белән кайтты. Фатхуллина Илүсә Гилемхановна Мәгариф һәм фән министрлыгының грантын отып Сингапур республиасында стажировка үтү бәхетенә иреште. Шуның нәтиҗәсендә укучылар Сингапур һәм Америка укучылары белән аралаша башладылар.

      Курса Почмак мәктәбе “Иң яхшы географик мәйданчык” номинациясендә 1 урынга лаек булды. “Туган ягым –яшел бишек” республика күләм иҗади, фәнни эзләнү эшләре бәйгесендә татар теле һәм әдәбияты укытучылары Шакирова Ләйсән Харисовна һәм Гыйбадуллина Гөлия Марселевна диплом белән бүләкләнделәр.

     Сеҗе төп гомумбелем бирү мәктәбе математика укытучысы Абдуллин Марс Миннеханович “Ел укытучысы 2014” конкурсының республика турында аерым номинациядә лауреат исеменә лаек булды. Мәктәпкә математика кабинеты кайтыр диеп көтелә. Шулай ук мәктәп физкультура укытучысы Нагимов Фәрит Фоатович җитәкчелегендә спартакиадада 1 урын алып спорт җиһазлары алу өчен 100 мең сумлык сертификат белән бүләкләнде. 
    “Иң яхшы укытучылар”дигән грантка Абдуллин Марс Миннеханович һәм Җәләлиева Гөлүсә Илсун кызлары лаек булды.
      Г.Камал исемендәге төп гомуми белем мәктәбендә пенсионерлар өчен компьютерга өйрәнү курслары үткәрелде. Шушы курсларны тәмамлаган Сикертән авылында яшәүче Тарасова Надежда Михайловна “Компьютер Land” республика конкурсында катнашып, 2 нче урынны яулады,диплом һәм кыйммәтле бүләк белән бүләкләнде.
      Бөек Җиңүнең 70 еллыгына багышлап уздырылган “Туган якны өйрәнү” экспедициясендә катнашып, сугыш ветераны Дәүләтшин Фатыйх Дәүләт улының сугышчан юлын өйрәнеп, “Яшьлегемне сугыш урлады” проект эше белән Г.Камал исемендәге Сикертән төп гомуми белем  мәктәбенең “Дуслык” балалар оешмасы республикада 3 нче урынны яулады.
     Уку, спорт өлкәсендә узган олимпиадаларда, ярышларда яулаган уңышлар бик күп. Чыгарылыш укучылары барсы да өлгергәнлек аттестаты ала алды. “Үз мәктәбеңә булыш”акциясе кысаларында Гимаев Илшат Сахап улы ярдәме белән Курса Почмак мәктәбе алдында хоккей мәйданчыгы булдырылды.

      Елдан-ел кучылар саны әзәя. Югары Масра башлангыч мәктәбендә 2 бала, Починок-Поникта – 1 бала, Разъезд Курса төп мәктәбендә  2015 уку елына бары 22 бала гына калуы күңелләрне борчый.

           Җиде фельдшер халыкка медицина хезмәте күрсәтә. Халыкның сәламәтлеген кайгырту максатында үткәрелгән мәҗбүри диспансеризация отчет елында да дәвам итте. Сәламәтлек илкүләм проекты кысаларында безнең җирлектәге халыкның 87% тикшеренү үтте. Аларның эшчәнлеге буенча халыктан бер зар- моң да кергәне юк.

     Район хакимиятенә Сеҗе авыл җирлегенә кергән мәдәният хезмәткәрләре начар эшли дигән зар кергән иде. Ләкин аларның эшчәнлеге моның киресен 
раслый.  2014 ел эш нәтиҗәләре буенча Сикертән мәдәният йорты  Һәр торак пунктка үрнәк мәдәният йорты учреждениесе дип исемләнгән район смотрында икенче урынга, авыл клублары арасында Гөберчәк авыл клубы 3 урынга лаек булдылар. Халык театры исемен алган Сикертән мәдәният йорты  мәдәният министры Сибгатуллин имзасы белән “Халык традицияләренә тугры калган өчен” һәм Идел Йорт 14 регион ара театр коллективлары фестивале дипломнары  белән бүләкләнде. 
      Август аенда гына Иске Масра клубына эшкә кергән Хадиева Чулпан бөтен күңелен биреп эшли. Бинаны юып, чистартып чыгарды, бик күп буяу эшләре башкарды, стендларны яңартты, гади итеп әйтсәк курчак өе ясады. Үткәргән чараларын авыл халкы яратып карый, яшьләр арасында тәртип урнаштырды, алар Чулпанны ихтирам итә.
     Гөберчәк авыл китапханәсе “Деловой автограф” проекты эше нәтиҗәсе буенча 500 мең грант отты. Бу акчалар китапханәне баету, җиһазлауга тотылачак.  “Китапханә эшчәнлегендә яңа технологияләрне уңышлы кулланган өчен” Сеҗе китапханәсе грамота белән бүләкләнде.

     Бүгенге көндә мәдәният учаклары спектакль әзерләү белән мәшгуль. Февраль аенда булачак спектакльләргә, март аенда узачак иҗат концертында катнашырга, тамаша кылырга чакырып калам.
      Бу өлкәдә борчыган яклар да җитәрлек: Ташкич авыл клубының авария хәлендә булуы, шулай ук иң зур авылларның берсе булган Курса Почмакта клуб булмавы халыкта зур ризасызлык тудыра. 
                         Хөрмәтле Айдар Минсабирович!

    Эшләү дәверендә налог исәбенә Сеҗе, Курса Почмак авылларында һәйкәл-обелиск салынды, Сикертәндә балалар бакчасы эшләнде, Сеҗе мәктәбендә ашханә куллануга тапшырылды. Әле әйтеп кителгән авылларда да клубларны налог исәбенә ремонтларга рөхсәт булмас микән? Бу гозеребезне хакимияткә җиткерсәгез иде.
                                             Яшьләр белән эш.(слайд)
      Җирлегебезнең 6 авылында хоккей мәйданчыгы булдырылды. Анда балалар, яшьләр бик теләп шөгыльләнәләр. Төрле төрдәге спорт ярышлары  даими булып тора. Районда уздырылган ярышларда һәрвакыт катнашып, җиңүчеләр рәтендә булабыз. Физкультура укытучылары Хасанов Хәлил Хөрмәтовичның, Набиуллин Разил Расиповичның, Нагимов Фәрит Фоатовичның, Ахмадиев Марат Госмановичның тырышлыгы һәм көче бәяләп бетергесез.
    Хәтерләсәгез элек ГТО нормларын тапшыру киң җәелдерелгән иде. Матур традицияне кире кайтару һәрьяклап файдалы, 1-дән сәламәтлекне арттыру, 2-дән аралашу, күңел ачу булып тора. Безнең җирлектә дә специалистлар, бюджет хезмәткәрләре ГТО нормаларын тапшыра алдылар.

    Шугалакларда тимераяк кигән  балаларның, өлкәннәрнең елдан-ел күбәя баруы, күп кешенең чаңгыга басуы шатлыклы хәл.

      Барыгызны да сәламәт яшәү рәвешенә чакырам.  
                                                    Мәчетләр 
        Кыскача гына мәчетләр эшчәнлеген билгеләп үтәсем килә. Замана таләп иткәнчә җиде мәчетнең җиргә,бинага кадастр паспортлары эшләнде. Гөберчәк, 
Сеҗе мәчетләренең биналары рәсмиләштерелде. Атна-ун көн эчендә башкаларныкың да эшен тәмамларбыз диеп уйлыйм.

      Хәлдән килгәнчә төзекләндерү эше алып барыла; Гөберчәк, Ташкич мәчетләренә газ җибәрелде. Бу эштә имам –хатыйб Зиганшин Мәүлит абый, Ташкич мәчетен сафка бастырган Аскаров Әнәс тырышып йөрде. 
    Имам-хатыйблар белән гел аралашып, аңлашып эшлибез.

    Район хакимиятендә киңәшмәләр еш булып тора. Шуның берсе алкоголь продукциясе куллану турында иде. Саннарны караганда безнең җирлек 2013 елга караганда аракыны бик күпкә азрак эчкән. Ләкин бу халык аракыны эчми дигән сүз түгел әле. Сүз дә юк соңгы елларда исерекләр саны күзгә күренеп кимеде; (Сеҗе авылын исәпкә алмаганда)

    Күбесе җитәкчебез инициативасы белән дәваланырга барды, кайберләре тормыш матурлыгын аңлап үзләре эчмәс булды.

   Бер ел эчендә 28-38% ка кимүнең сәбәбе халыкның кинәт айнуы була алмый. Бу районга күпләп ялган аракы  алкоголь продукция керү белән аңлатыла. Былтыр ялган аракы эчеп 11 райондашыбыз якты дөньядан киткән. 
      Җирлек башлыгы буларак мин безнең авылларга ялган аракы керми дип ышанып әйтә алмыйм.

       Безнең җыелышка кибет хуҗаларын да чакырттык. Аларга мин бик күптән инде косметик лосьоннарны, одеколоннарны сатмаска дип үтенгән идем. Сүзне тыңлап кайберләре сатуны чикләсә дә, соңгы арада бу төрдәге товар күпләп сатыла дигән сигналлар бар. Иртәнге 10га кадәр аракы сату очраклары да бар дип кисәтәләр.

   Хөрмәтле эшмәкәрләр әйдәгез аңлашып эшлик. Гаиләләрнең тынычлыгын җимермик, ирләрнең сәламәтлеге бәрәбәренә килгән табыш- байлык бәрәкәтле булмый ул.

                                     Хөрмәтле җыелышта катнашучылар!

   Сезгә дә үтенечем бар, законсыз спиртлы эчемлекләр сатучылар турында белсәгез безгә, я булмаса эчке эшләр бүлегенә хәбәр итүегезне сорар идем.

                                           Төзекләндерү  эшләре.

   Соңгы ун ел эчендә барлык җирлекләрдә дә зиратлар халык, спонсорлар акчасына тимердән тотылды. Җирлектәге 17 зиратның 7 се ремонт көтә. Узган ел Сеҗе зиратының ремонтын тәмамладык (слайд).
    “ Ярамый” дигән төшенчәне исәпкә алып биек булып үскән агачларны кисмичә, зират эчен чистартмыйча коймалар тотылды. 

   Күп агачлар авып коймаларны җимерә, кискән агачларны тарттырып чыгару өчен тимер коймаларны кисә башладык. Зират эчләрен чистарту көн кадагына килеп басты. Сүз дә юк бу эш тиз генә эшләнә торган гамәл түгел. Мәсәлән: Курса Почмак зиратының 500 еллык тарихы бар ди Ибрахим абый. Бу юнәлеш буенча бер эш тә эшләнми дип тә әйтә алмыйм, язын, көзен өмәләр үтеп тора. Шулай да тагын да активрак булып, изге эшләрдә киләчәктә дә катнашуыгызны сорар идем.

    Җирлектәге зур күперләр дә ремонт таләп итә. Мөрәле авылының Үзәк урам белән Күпер урамын тоташтыручы күпер дә җимерек хәлдә иде.

    Изге гамәлләре белән халык күңелен яулаган, Мөрәле авылында туып-үскән Шамил Кави улы Хаҗиев тагын ярдәм кулын сузды. Күперне ремонтлатып, авылдашларына уңайлыклар тудырды. Аңа бу  ремонт эше 137 меңгә төште.(слайд)
    Изге гамәле өчен Шамил Кави улына тирән рәхмәтемне белдереп калам.

    Узган отчет елында 20дән артык авыл җыены үткәрдем. Җыелышларда иң кыйналган сорау юллар, юллар тагын бер тапкыр юллар. Авыл эчендәге юллар 52 км.ны тәшкил тиә. Язын-көзен  алар үтеп булмаслык хәлгә килә, шуны исәпкә алып, авыл җыеннары карары нигезендә, халыктан акча җыеп Разъезд Корса, Иске Масра, Иске Муй, Починок-Поник, Курса Почмак авылларының кайбер урамнарына үзебезнең каръердан таш алдык. Көз җитү сәбәпле Югары Масра авылына, җыелган акча булса да таш түшәргә өлгерми калдык. Бу эшне быел башкарырбыз дип уйлыйм. Каръердан таш алганны белеп алып прокуратура Сеҗе башкарма комитетын һәм Агрокомплекс Ак Барс ширкәтен судка бирде. 10 еллап элек ачылган таш каръеры булса да без законны бозганбыз 
икән. Бу җир пай җиренә туры килгәнлектән, куллана алмыйбыз, 2015 елның июленә кадәр рекультивация ясарга тиешбез, ягъни күмеп тигезләргә. Җирдән куллану законын бозганга Шайдулла Имамовичка 70 мең штраф түләргә туры килде. Бүгенге көндә бу җирне каръер буларак документлаштыру эше башланды. Юлларга таш салу акча булган очракта да җиңел генә түгел икәнен  ассызыклыйсым килде.

    Район буенча иң күп асфальт кермәгән авыллар безнең җирлеккә туры килә дисәм  ягышмамындыр. Шулай ук юл программасы нигезендә әкренләп бу эштә эшләнә бит. 2015 елда Иске Муй авылына 26 млн.лык асфальт юл салыначак. Төбәгебездә хезмәт сөюче халыкның яшәвен, алдынгы авыл хуҗалыгын исәпкә алып киләчәктә дә асфальт салу, я булмаса вак таш салу эше дәвам итәр дип ышанып калам.

                                      Янгын куркынычсызлыгы. (слайд)

     Авыл җыеннарында тагын бер мөһим мәсьәләне күтәрәбез, ул да булса янгын куркынычсызлыгы. Күп авылларда җыен карары нигезендә төнге дежурлар оештырдык. Гөберчәк, Сикертән, Иске Масра, Мөрәле халкы бу эшкә җаваплы карап кара көзгә кадәр дежур торды.

    Аллага шөкер 2014 елда янгын чыкмады дип сөенергә дә өлгермәдек, яңа елның 3 январе кичендә Югары Масрада абзар яна дигән хәбәр алдык. Җаваплы булган барлык техниканы, кешеләрне күтәрдек. Янгын җәелә калса дип күрше Урта Курса җирлегенә хәбәр салдык. Җирлегебездә янгын депосының эшчәнлеге безнең өчен бик зур ярдәм икәнен тагын бер кат исбатлады. Авыл халкы ярдәме, беренчеләрдән килгән янгын сүндерү машинасы белән өй сакланып калынды.
    Көне буе буран булып, юллар ачылса да текә тауда бозлавыкның көчле, карның җепшек булу факторлары Арчадан килгән янгын сүндерү машинасына вакытында килеп җитәргә комачаулады. Бу очракта халык җитәкчеләрне 
гаепләргә тырышса да барлык тиешле эшләр эшләнде бит. Тарттырып менү өчен тракторлар әзер торды, җиде берәмлек техниканы гына кабызырга туры килде ул көнне.

    Янгынны сүндергәнче, аны булдырмау хәерле- ди халык.

 Җитәкчелек буларак без үз чиратыбызда, бу очрактан соң янгын куркынычсызлыгы буенча эшне яңарттык.

    Югары Масрада 70т.лы, Иске Муйда 25 һәм 30т. Сеҗедә 25т. лы,Яңа Чуриледә50т.лы су белән бочкаларны карап чыктык. Аларның барысында да су бар. Яңадан җаваплыларны билгеләдек.

     Ә менә халык сабак алды микән? Электр чыбыклары иске түгелме, шырпы кебек ут чыганаклары балалар буе җитмәслек җирдәме, тирә-күршегездә  ялгызлар, исерекләр яшәп алар янгын куркынычсызлыгы тудырмыймы? Һәм нихаятъ төрле хәл булырга мөмкин, сезнең өй җирләрегез, җиһазларыгыз бәла-казалардан иминиятләштерелгәнме?

   Йорт җирсез калган кешегә бик авыр, шуңа күрә форсаттан файдаланып өйләрегезне, төзелешләрегезне иминиятләштерергә чакырыр идем.

                             Хөрмәтле җыелышта катнашучылар!

    Чыгышымда сөйләп киткән төзекләндерү эшләрен җиңеләйтү, акча туплау максатыннан хөкүмәтебез үзара салым кертү турында референдум үткәрергә тәкъдим ясады. Бу референдумның үзенчәлеге шунда җыелган 1 сумга дәүләт 4 сум бирә. Хәтерләсәгез июнь аенда үткән референдумда җирлектә теркәлгән 18 яшьтән югары булган һәр кешедән 100 сум күләмендә  акча җыярга килешкән идек. Барлыгы 181400 сум акча җыелды, димәк хөкүмәттән килгән 725000 сумны кушсак бүгенге көндә 907000 сум төзекләндерү эшенә тотылачак акчабыз бар Хакыйкатъне аңлап тиешле акчаны биргән авыл халкы бу очракта отты дип әйтәсем килә.
       Мәсәлән: зиратларга койма тоту буенча Сеҗе авылының 113мең, Починок-Поник авылының 53 мең, Иске Муй авылының44 мең сум.

      Урам утларын карау өчен 75 мең сум, юлларга таш салу өчен барлыгы 575 мең сум. Иң күбе Курса Почмакта 140 мең сум, Мөрәледә101 мең сум, Гөберчәктә 92 мең сум акчалары булды.

    Калган акчалар чүп түгү өчен, янгын куркынычсызлыгы өчен, юлларны кардан чистарту өчен  тотылачак.

   2015 елда да бу эш дәвам итә. Март аенда референдум үткәрергә дигән карар кабул ителде, мин җирлек башлыгы буларак кеше башына 200 сум күләмендә акча җыйнарга дигән тәкъдим кертәм. Әле безнең эшлисе эшләребез байтак. Референдумны яклап тавыш бирерсез дип уйлыйм.

   Гомумән алганда 2014 ел нәтиҗәләре начар түгел, хезмәт хакларын, пенсияләрне вакытында алабыз, эшсезлек юк дәрәҗәсендә. Елдан ел авыл халкының тормышы шәһәрнекенә тигезләшә бара, йорт җирләр әйләнеп чыкмалы түгел. Киләчәктә дә эшле ашлы булып иң мөхиме сугыш афәтләре күрмичә, кризисны җиңел генә кичереп яшәргә язсын.

   Икмәк булса-җыр да була ди халык. (слайд) Хуҗалыгыбызга чәчү кампаниясен әйбәт кенә, вакытында башкарып чыгып көзен мул уңыш алырга язсын дигән теләктә чыгышымны тәмамлыйм.

                        Игътибарыгыз өчен бик зур рәхмәт!

